
Сентября в 12-й день 
Служба святому мученику 

блаженному Алексию 

Елнатскому 

 
На велицей вечерни 

На Господи, воззвах: стихиры праздника 3  
и сия 5 святому, глас 2. 
Подобен: Егда от древа: 

Воспитан быв, блаженне, в страсе Божии, / от 
соблазн мирских удаляешися: / пути бо десныя 
весть Господь, / развращени же суть шуии, / 
зрелость, мудре, являеши духа, / егда, невесты 
познав неверный Богу нрав, / благочестия ради 
бежиши брачна венца, / егда уединению 
молитвы ради прилепляешися, // да новую о 
Христе благодать восприимеши, святе. 
Сияя достоинством души, / на высоту поставлен 
звания новаго / среде зачинающася лихолетия, 
/ среде предреченных святыми окаянных дней, 
/ се, печальником о народе, Алексие, являешися, 
/ обаче, и сие служение ти кратковременне 
бысть: / темже в пустыню водворяешися, 
блаженне, / и на велий дерзаеши подвиг 
юродства // о Христе, Подателе благих всех. 
Любы совершение закона евангельска есть, / 
темже, о Алексие, подвиги, миру неведомыми, / 

непрестанно моляся Отцу, Иже втайне, / ту 
едину яве сердцем чистым восприял еси. / Сего 
ради во дни поистине лютыя, / не обретая 
радующихся, еже с теми пети Господу, / паче с 
плачущими печалуешися, святе, / да 
исторгнеши оных прелюта отчаяния, // 
утверждая о Христе утешением. 
Облиста земли приволжстей / простотою 
всемудрый подвиг твой, / всезаботливым людей 
посещением, / паче же прозрением грядущих им 
бед, / сего ради новым светочем, о Алексие, / 
тихое святостию явися житие твое, / призывая 
верных от велика до мала / крепкодушне 
терпети свыше попущенная // во всемолчаливе 
Страстотерпце Христе. 
От пещи преразжженней ти, о мучениче, / 
крайнею богоборных лютостию / пламенеет, 
Алексие, богораспаленный ти дух, / исполняяся 
любовию ко Христу Распяту, / к высочайшу тя 
страданию укрепляющу: / се являеши небесную 
ко врагом любовь, / сопечалуя среде мук 
помраченну богоневедением: / ти же, же 
достигнувшу верха возможна святости // 
отверзает прегорняя Христос воскресый. 

Слава, глас и подобен тойже: 
Светосияет ближним ти и дальним, о Алексие, / 
венец жития богоявленна, неописуема, / в 
подвизе честнаго страдания, / первомучению 

Стефанову подражательнем, / обручающем на 
небесех дерзновение, / да просветятся верою 
новии людие Божия, / да утвердиши 
возрастившую тя весь Елнатскую / на 
недвижимем камени православия, // в 
благоговейней верности Спасу Христу. 

И ныне: праздника. 
 

Вход, прокимен дне и чтения 3. 
 

Притчей чтение: 
Память праведнаго с похвалами, и 
благословение Господне на главе его. Блажен 
человек, иже обрете премудрость, и смертен, 
иже уведе разум. Лучше бо сию куповати, 
нежели злата и сребра сокровища. Честнейшая 
же есть камений многоценных, все же честное 
недостойно ея есть. Долгота бо дней и лета 
живота в деснице ея, в шуйце же ея богатство и 
слава. От уст ея исходит правда, закон же и 
милость на языце носит. Послушайте убо мене, о 
чада, честная бо реку, и блажен человек, иже 
пути моя сохранит. Исходи бо мои - исходи 
живота, и уготовляется хотение от Господа. Сего 
ради молю вас и предлагаю мой глас сыновом 
человеческим: яко аз, премудрость, устроих 
совет, и разум и смысл аз призвах. Мой совет и 
утверждение, мой разум, моя же крепость. Аз 

мене любящия люблю, ищущии же мене обрящут 
благодать. Разумейте убо, незлобивии, 
коварство, ненаказаннии же, прилагайте 
сердца. Послушайте мене и паки, честная бо 
реку, и отверзу от устен правая, яко истине 
поучится гортань мой, мерзки же предо мною 
устны лживыя. С правдою вси глаголы уст моих, 
ничтоже в них стропотно, ниже развращенно. 
Вся права суть разумевающим и проста 
обретающим разум. Научу бо вас истине, да 
будет о Господе надежда ваша, и исполнитеся 
Духа. 

 
Премудрости Соломони чтение: 

Праведник аще постигнет скончатися, в покои 
будет. Осудит же праведник умираяй живущия 
нечестивыя; узрят бо кончину праведнаго и не 
уразумеют, что усоветова о нем, и во что 
утверди его Господь: приидут бо в помышление 
согрешений своих ужасни, и обличит их противу 
беззакония их. Тогда станет в дерзновении 
мнозе праведник, пред лицем оскорбивших его 
и отметающих труды его. Видевше же его 
смятутся страхом многим, и ужаснутся о 
преславном спасении его. И рекут в себе, 
кающеся: сей бе, егоже имехом некогда в посмех 
и в притчу поношения. Безумнии, житие его 
вменихом неистово, и кончину его безчестну. 

Како вменися в сынех Божиих, и во святых 
жребий его есть? убо заблудихом от пути 
истиннаго, и правды свет не облиста нам, и 
солнце не возсия нам. Беззаконных 
исполнихомся стезь и погибели, и ходихом стези 
непроходны, пути же Господня не разумехом. 

 
Премудрости Соломони чтение: 

Праведных души в руце Божией, и не 
прикоснется их мука. Непщевани быша во 
очесех безумных умрети, и вменися озлобление 
исход их. И еже от нас шествие сокрушение, они 
же суть в мире. Ибо пред лицем человеческим, 
аще и муку приимут, упование их безсмертия 
исполнено. И в мале наказани бывше, великими 
благодетельствовани будут: яко Бог искуси я, и 
обрете их достойны Себе. Яко злато в горниле 
искуси их: и яко всеплодие жертвенное прият я. 
И во время посещения их возсияют, и яко искры 
по стеблию потекут. Судят языком и обладают 
людьми, и воцарится Господь в них во веки. 
Надеющиися Нань разумеют истину, и вернии в 
любви пребудут Ему. Яко благодать и милость в 
преподобных Его, и посещение во избранных 
Его. 

Стихиры на литии, глас 8: 
Не изнемогая, не разжизаяся, / апостольски, 
блаженне, одолевал еси / от плоти и мира и 
диавола / истязания души, духа томление, / да 
ясно явиши образ евангельский // тишайша 
терпения до конца. 
Мы юроди Христа ради, / апостольски, 
блаженне, свидетельствовал еси, / таже бедам 
ти лютым, некончаемым / от жестосердия 
людска, от слепоты помраченных душ, / духом 
крепл еси дерзновением блаженна Симона, // в 
подражание си вдохновляющу тя. 
В путных шествиих множицею, в крайних 
лишениих, / не имый где главы подклонити, / 
апостольски, о Алексие, подвизался еси, / 
задняя забывая, в предняя простираяся, / 
никакоже земныя награды ища, // токмо духа 
блаженство сокровищствуя. 

Слава, глас тойже: 
Како среде страдания крайняго / о мучители 
печешися, святе Алексие? / Се воистину тайна 
любве непостижимыя, / се апостольски, 
блаженне, дерзнул еси / от немощи ти 
боговместимыя / на подвиг боголюбезна 
мученика, // печатлеющ дивно житие и нашу ти 
похвалу. 

И ныне, глас тойже: 
Явлением пречудных образов Твоих / 
апостольски, Дево Пречистая, обтекла еси / 
грады и страны христианския, / ныне же 
молитвами Алексия блаженнаго / весь 
благословляеши Елнатскую, // о Заступнице 
христиан усердная. 

 
На стиховне стихиры, глас 2. 

Подобен: Доме Евфрафов: 
Земле Юрьевецкая, / освященная издревле / 
подвиги блаженна Симона, / исплети похвал 
венец // Алексию мученику. 
Стих: Праведник яко финикс процветет, / яко 
кедр, иже в Ливане, умножится. 
Храме Воскресения, / покровен Николаем 
святителем, / величай страдания / свята 
прихожанина // Алексия блаженнаго. 
Стих: Насаждени в дому Господни, / во дворех 
Бога нашего процветут. 
Соборе новомученик, / злато Церкве Русския, / 
светло просияй днесь / таланта блистанием // 
Алексия блаженнаго. 

Слава, глас и подобен тойже: 
Христозваннии людие, / бодрствуим в молитвах, 
/ се бо ввери ны Господь / неусыпающу 
ходатаю, // мученику Алексию преблаженному. 

И ныне: праздника. 
 

Тропарь, глас 4: 
Нивы церковныя благодатный клас, / 
богочестием возрастая, созревает уединением, / 
Симона же подвиг юродства наследствуя: / 
странничества терпением сотирается, / яко 
манною, прозорливым братолюбием укрепляет 
верныя, / яко сладкий хлеб пещным мучением 
уготовляется Христу: / от небесныя житницы 
ныне и во веки, / Алексие, страдальче блаженне, 
// не остави нас. 

 
 

На утрени 
По 1-м стихословии седален: 

Веси немощь нашу, малодушием разслабленных, 
веси и озлобление, укрепи на борющия ны, о 
Алексие крепкодушне. 

Слава и ныне: праздника. 
 

По 2-м стихословии седален: 
Клеветы человеческия и напрасныя смерти 
избави ны, блаженне, яко несть студа 
уповающим на молитвы святых, искушенных по 
всяческим. 

Слава и ныне: праздника. 

По полиелеи седален: 
Никогоже страждуща оставляя, преиспытан, 
блаженне, искушаемым явлься скорый 
помощник, темже тя нам зовем помощи: не 
остави ны, Алексие святе. 

Слава и ныне: праздника. 
Прокимен, глас 4: Святым иже суть на земли 
Его, / удиви Господь вся хотения Своя в них. 
Стих: Предзрех Господа предо мною выну, яко 
одесную мене есть, да не подвижуся. 

 
Евангелие от Иоанна, зачало 52. 

 
Стихира по Евангелии, глас 6: 

Святым иже суть на Руси святей, / 
новомучеником преславным, / удиви Господь 
хотение Свое, / еже Церковь Русскую возродити 
/ дерзновенным сих ходатайством, / сего ради о 
уделе своем умоляющу, / Алексию блаженному 
возопиим: // радуйся солнце земли сея 
благословенныя! 

 
Канон праздника и сей святому, глас 6, егоже 
краегранесие:Алексия блаженнаго мученика 

воспоим. 
Песнь 1 

Ирмос: Яко по суху пешешествовав Израиль по 
бездне стопами, гонителя фараона видя 

потопляема, Богу победную песнь поим, 
вопияше. 
Припев: Святый мучениче блаженне Алексие, 
моли Бога о нас. 
Алексие, блаженне мучениче, песнопети сугубый 
твой подвиг яко присный ходатай сподоби. 
Летопись жития ти святаго от Каурц зачинается, 
от церковнаго ктитора любомолитвенныя семьи. 
Егда возраст зрелости исполняется ти, Алексие, 
се, и разум духовный являеши, ненадежнаго 
брака избег, паки и невесты миролюбныя. 
Богородичен: Казань град восхваляет Тя, 
Господа Вышняго Мати, с нимже и мы 
песнословим усердную христиан Заступницу. 

 
Песнь 3 

Ирмос: Несть свят, якоже Ты, Господи Боже 
мой, вознесый рог верных Твоих, Блаже, и 
утвердивый нас на камени исповедания Твоего. 
Сладость молитвы богоприятныя познаеши, 
Алексие, уединением: та бо дыхание твое и 
жизнь, и благих сокровище. 
Избрание тя председателем от народа в лихия 
лютостию времена, се ти новое крестоношение, 
воздыхание присное о страждущих. 
Яко благосострадательно, преклоняется на 
печалование сердце твое о людех, о именем и 
делом защитниче, обаче пред немилостивыми 

властители. 
Богородичен: Боголюбивую Тя Царицу выну 
воспевает Владимир град, с нимже вся Русь 
покрову Твоему, Мати, ся молитвенно предает. 

 
Седален: 

Прозираеши духом человеческия судьбы, 
Алексие, козни сокрушаеши бесовския, 
воздыхая о людех, да покорятся Божию 
Промыслу. 

Слава и ныне: праздника. 
 

Песнь 4 
Ирмос: Христос моя сила, Бог и Господь, честная 
Церковь боголепно поет, взывающи от смысла 
чиста, о Господе празднующи. 
Любезное души уединение паки избираеши, 
Алексие, отлучен богоборными правдолюбнаго 
народу служения. 
Алексие благоверне, Алексие, упованием честне, 
Алексие, о любви рачителю, се, ко юродству о 
Христе велию подвигу является ти 
богопризвание. 
Жизнь моя и Свете мой Христе, тако звал еси, 
блаженне, ко Господу: путь рабу Твоему буди по 
образу любезнаго ми небесна заступника 
Симона. 
 

www.tezaurliturgic.ro



 

Page 14 of 20 
 

Богородичен: Егда от иконы светоносныя Твоея, 
Богомати, преподобну явися Макарию 
заступление о людех Твое, утешение велие тем 
бысть, се и нам просвети ко спасению путь, 
Одигитрие. 

 
Песнь 5 

Ирмос: Божиим светом Твоим, Блаже, 
утренюющих Ти души любовию озари, молюся, 
Тя ведети, Слове Божий, истиннаго Бога, от 
мрака греховнаго взывающа. 
Новый дар восприемлеши страшный от Господа, 
святе, богоясным прозрением судеб людских, 
богомудрым страдальцев утешением. 
Неправедне, безчеловечне от домов своих 
изгоняемым, колькраты, блаженне, от беды 
исхищая неминуемыя, на пути новаго жития 
направляеши. 
Адских предваряя служителей, на храм 
Владычень разорением посягнувших, указуеши 
верным лютых соблазн удалятися мира, 
дерзостию объюродевша. 
Богородичен: Гради украшаются Волжския 
образы славными Царицы Небесныя, всей Руси 
умоляющей благоговением Пречистую 
Богоматерь. 

Песнь 6 
Ирмос: Житейское море, воздвизаемое зря 
напастей бурею, к тихому пристанищу Твоему 
притек, вопию Ти: возведи от тли живот мой, 
Многомилостиве. 
О сродницех и знаемых, о искренних и 
отдаляющихся Господа умоляеши, блаженне, 
пред Пречистою о тех слезиши, милостиву 
поверяя Николаю святителю. 
Малодушныя утешаеши, безчинныя 
вразумляеши, апостольски, о Алексие, всем 
долготерпя, да всяко некия спасутся о Христе 
надеждею. 
Укрепляеши упованием немощныя, никакоже 
злом воздая о злых, непрестанно моляся, о всех 
благодаря, сего ради Бог мира яко 
всесовершенна освящает тя. 
Богородичен: Чудотворны милости источницы 
среде мира пустыни явишася образи Твои, 
Богомати, темже роди вси христиан ублажают 
Тя. 

 
Кондак, глас 3: 

Яко светоч добросиятельный, / житие нам явися 
Алексия блаженнаго / и по возшествии его к 
небесным, / яко нас не разлучающася / 
поверяем тому воздыхания наша: / утверди убо, 

мучениче, земли подвиг твоих, / во святыне и 
правде. 

 
Икос: 

Искушен быв, святе Алексие, в житии по 
всяческим, / яко братолюбия наставник 
прозорливый миру явися и страдалец 
всетерпеливый, / се же ныне помощник 
обретеся присный и покровитель нам, / не лиши 
убо и в грядущая сего чаяния любящих тя: / 
утверди убо, мучениче, земли подвиг твоих, / во 
святыне и правде. 

 
Песнь 7 

Ирмос: Росодательну убо пещь содела Ангел 
преподобным отроком, халдеи же опаляющее 
веление Божие, мучителя увеща вопити: 
благословен еси, Боже отец наших. 
Еже ко Господу возлюбленну прозираеши, святе, 
конечный ти мученичества путь, благословляя 
верою Бога отец наших. 
Непреклонный сломити дух твой всуе 
богоборнии поучаются, благословящу ти 
упованием Бога отец наших. 
И малейшия вины не обретающе в тебе, 
блаженне, на мучения уготовляют тя 
злонеистовии, благословяща любовию Бога отец 
наших. 

Богородичен: Кинешма, достославная 
святительскими подвиги и мученическими, 
приими конечный подвиг блаженнаго, 
укрепляему тому Богородицею. 

 
Песнь 8 

Ирмос: Из пламене преподобным росу источил 
еси и праведнаго жертву водою попалил еси: вся 
бо твориши, Христе, токмо еже хотети. Тя 
превозносим во вся веки. 
Адамантову терпению премирну любовь 
прилагаеши, о Алексие, пещным жаром 
преистязан, паче жалостию горя к помраченну 
неистовством. 
Велия твоя святость мучителю является от беды 
ему неисправимыя, ти же бреннаго жития 
отходящу славити Христа во вся веки. 
От мучения плоти велия, горняя отверзаются 
вселения души твоей, о блаженне, земному аду 
прелагающуся в рай ти сладости небесныя. 
Богородичен: Святопервая Дево, от святых 
умоляема, землю Русскую покрый от всяких бед. 

 
Песнь 9 

Ирмос: Бога человеком невозможно видети, на 
Негоже не смеют чини Ангельстии взирати; 
Тобою же, Всечистая, явися человеком Слово 
Воплощенно, Егоже величающе, с небесными 

вои Тя ублажаем. 
Праведниче Алексие всечестне, просияваяй 
солнцем во Царствии Отца, от небесных высот 
не остави тя воспевших земных. 
О Христе злострадания претерпевый вся, 
мучениче, утверди на борющыя ны страсти, 
подвиг твой восхваливших помяни 
снисхождением. 
И нраву причастник, и наследник о Господе 
Симону дивному явился еси, Алексие: умолите 
Христа, блаженнии, о непрестанно почитающих 
вас. 
Богородичен: Молит Тя Алексий честный, молят 
вси новомученицы: Богородице Пречистая, 
спаси рабы Твоя. 

 
Светилен: 

Светоносен явися нам, Алексие, сугубый твой 
подвиг: ублажаем тя, мучениче, о блаженстве 
небеснем свидетельствуем, о заступниче наш. 

Слава и ныне: праздника. 
 

На хвалитех стихиры 4:  
праздника 2, и сии 2 святому, глас 5. 

Подобен: Радуйся: 
Радуйся, блаженне Алексие, / подражавый 
тезоименным ти подвижником: / человеку 
Божию преизрядным терпением, / святителю 

Московску дерзновением молитвенным, / 
старцу же Зосимовску незримыми миру 
страданьми, / сего ради от всего собора 
Всероссийскаго / со иными новомученики рода 
нашего / прославляет тя Алексий Патриарх, // 
во славу Единосущныя Троицы. 
Радуйся, и паки радуйся, о Алексие, / 
вселюбезная Святыя Руси отрасле, / во 
утешение явленная верным, / паки возрастшая 
и утвержденная / на крепчайше корене 
православия: / житием еже во Христе 
процветшая / и до ныне дары плодоносящая / 
во умножение истинна благочестия, // во славу 
Неразделимыя Троицы. 

Слава, глас 6: 
Алексие, утешение наше, / Алексие, упование 
нам о Господе, / Алексие, сладко имя и пение, / 
немощных убо словом и жительством, послушая 
снисхождением, / ко спасения тесным стезям // 
ясным образом твоим и молитвами привлецы. 

И ныне: праздника. 

[Выкладываю в «Уставные заметки» текст иной, 
также бденной, службы святому мученику 
Алексию Ворошину, Христа ради юродивому, 
Ёлнатскому (†1937, память 12 сентября). Служба 
составлена протоиереем Илией Шапиро, 
настоятелем храма Живоначальной Троицы в 
деревне Горетово Можайского района 
Московской области].  

